
Atzoko aurkezpenean, Jokin Bildarratz eta Andoni Iturzaeta. I. T.

Egitarauan aldaketa gutxi, «baina
Inauteriak beti bezala berritzaile»
Inauteriak ›› Herritarren
parte-hartzea eskertu dute
Udalekoek, «bestela 
ez liratekeelako egun
direnak izango».

IÑIGO TERRADILLOS

«Urteko festarik ederrenean sartu
gara, eta norberarekiko eta beste-
enganako errespetua mantenduz
eta festak dituen osagaiekin Inau-
teri zoragarriak irtengo dira». Ho-
rixe azaldu zuen atzo Jokin Bilda-
rratz Tolosako alkateak Inaute-
rien aurkezpenean. Urtero bezala,
aldaketa gutxi izango ditu urteko
festarik eroenak, baina, Andoni
Iturzaeta kultur zinegotziak adie-
razi zuenez, «Inauteriak urtero
dira berriak».

Aurtengo Inauterietako lehen
aldaketa Tolosako Udalak etxez
etxe banatzen duen egitarauaren
liburuxkan dator. «Formatoa alda-
tu dugu erakargarriagoa egiteko;
saiatu gara formato berri bat egiten
ohiko Inauterientzako», azaldu
zuen Tolosako alkateak.

Inauterietako kartela, ohiko
moduan, Tomas Hernandezen es-
kutik dator. «Askok esan izan dute
lehiaketa egin beharko litzatekee-
la kartela definitzeko, baina nire
ustez Tomas Hernandezek musu-
truk urtero kartela egitea harro
egoteko modukoa da», adierazi
zuen kultur zinegotziak. 

Diru laguntza gehiago
Halaber, Udalak Inauterietako au-
rrekontuarekin egin duen esfor-
tzua azpimarratu nahi izan zuten,
eta baita «talde desberdinekin
izandako elkarlana». Aurrekon-
tuen baitan, aurten %10 igo dute el-
karteei emandako diru laguntza,
baina hori baldintza bat bete deza-
tela eskatuz egin du Udalak: «Igoe-
ra horrek zuzenean izan behar du
islada musikariengan». Iturzaetak
azaldu bezala, «2003an 1.200 euro
inguru jasotzen zuten txaranga
ofizial bakoitzak, eta aurten, 2.100
inguru izango da jasoko dutena,
beraz, 4 urtetan ia bikoiztu egin
dira laguntzak». Guztira, ofizialen
eta ez ofizialen artean 22 txaranga

ariko dira kaleko giroa alaituz, eta
bakoitzean 25-30 musikarik har-
tuko dute parte, guztien artean 35
irtenaldi egingo dituztelarik.

Karrozak gordetzeko lekua
Karrozei eta konpartsei dagokio-
nez, parte-hartzaile guztiei diru la-
guntza emateko «esfortzu bere-
zia» egin duela Udalak azaldu zu-
ten. Gaur izango da izena emateko
azken eguna, eta dagoeneko 200
talde inguruk eman dute, eta ho-
riez gain, hau da, lehiaketaz kanpo,
6 aisialdi talde ere ariko dira Inau-
terietan ikuskizuna eskainiz. Ka-
rrozak eta konpartsak eraikitzeko
erabiltzen gunea Ferialekua izaten
da, eta bertan ari dira azken uki-
tuak ematen. 

Hain zuzen ere, karrozak eta
konpartsak eztabaidarako gai bila-
katu dira azken aldian, Inauteriak
bukatu ostean hurrengo urterako
hauek gorde ahal izateko lekua-
rengatik. Honen inguruan Andoni
Iturzaetak baieztatu zuenez,
«pentsatuta dugu Inauterien oste-
an non gorde ahalko diren. Azken
urteetan trenbidearen ondoan da-
goen gunean egokitu genuen le-

kua, baina pentsatu ez genuena
zen lapurretak-eta gertatu zitez-
keela han uzteagatik. Horregatik,
udaren ostean gaiaren inguruan
aritu ginen hitz egiten karrozen eta
konpartsen ordezkariekin, eta az-
kenean, Ferialekuaren ondoan
itxitura bat egokitzea erabaki
dugu». Udalak hartuko du bere
gain karrozak eta konpartsak gor-
detzeko gunea egokitzeko obren
gastua.

Zezenetarako txartelak
Bestalde, Inauterietako egita-
rauan ohikoak diren zezenek ere
ez dute hutsik egingo aurtengoan.
Ostegun Gizen eta Ostiral Mehe
egunean gaztetxoentzako modu-
ko xexentxoak ekarriko dituzte,
eta baita zalditxoak ere Ostiral Me-
hean. Hiru egun nagusietan hel-
duagoentzako zezenak izango
dira, eta iaz bezala, zezen-plazaren
erdian oholtza txiki bat jarriko
dute babeserako. Plaza Berrian ere
izango dira zezenak ohiko soka-
muturrean, Zaldunitan, Asteleni-
tan eta Asteartitan, 10:30ean. 

Sarrerei dagokionez, urtero be-
zala, aurrez erosi ahalko dira; dato-

rren astelehenean, hilaren 28tik
aurrera izango da horretarako au-
kera, eta aurten Leidor aretoko
leihatilan egin ahalko da. Astelehe-
netik asteazkenera 17:30etik
20:30era izango da leihatila zaba-
lik; Zaldunitan, Astelenitan eta 
Asteartitan, berriz, 11:00etatik
13:00etara erosi ahalko dira zezen-
plazako leihatilan. Udaletik aurrez
erostea sarrerak gomendatu dute,
«emanaldi egunetan ilararik egon
ez dadin».

Hiru musika talde tolosar
Zaldunita Bezperan
Musika ezinbestekoa izaten da
Inauterietan, eta txarangen doi-
nuez eta karrozen eta konpartsen
erritmoaz gain, kontzertuak ere
izango dira. Lehen kontzertua
igande honetan, hilaren 27an izan-
go da Tolosako Musika Banda eta
Udal Txistulari Bandarekin, Ber-
dura Plazan, 12:15ean. Otsailaren
2an, Zaldunita Bezperan hiru tolo-
sar talde izango dira plaza Berriko
eszenatoki gainean, 23:30etik au-
rrera: Angelays, Evil Code eta
Homo Demens. Zaldunitan eta
Astelenitan Trikutxiki diskojaia-
ren musika izango dute gaztetxo-
ek, Zerkausian, 19:30etik aurrera.
Astelenitan, 23:30ean, Trikujai
diskojaiaren musika ere izango da,
plaza Berrian.

Barrakei dagokionez, Geltoki
plazan egongo dira. «Prezioak jeis-
teko ahalegina egin dugu, eta beste
herrietan baino merkago behin-
tzat izango dira. Guk lurzorua
doan eskaini nahi genien, eta tru-
kean prezioak jeisteko eskatu ge-
nien, baina ez zuten onartu prezio-
ak jeistearena», azaldu zuen Itur-
zaetak.

Txosnagunea 
Euskal Herria plazan
Txosnagunea Euskal Herria pla-
zan jarriko dute, eta iaz bezala tal-
de guztiak karpa handi baten ba-
rruan egongo dira. Bertan eszena-
toki bat ere egongo da emanaldiak
eskaintzeko. «Txosnagunekoek
toki finko bat eskatzen dute be-
raientzat, eta guk esan diegu Inau-
teriak igaro eta gero Euskal Herria
plazako bizilagunekin hitz egingo

dugula ados dauden ala ez jakite-
ko», adierazi zuen kultur zinego-
tziak.

Garraio publikoa 
erabiltzeko gomendioa
Bestalde, pasa den urtean bezala,
aurten ere Zerkausian mahaiak ja-
rriko dituzte bertan bazkaldu edo
afaldu nahi dutenentzat. Iaz, ema-
kumeen danborrada urteurrena
zela-eta atera bazen ere, aurten ere
aterako dela ere zehaztu zuten
Inauterietako aurkezpenean.
Udalekoek nabarmendu nahi izan
zuten puntua garraio publikoa
erabiltzearena izan zen, izan ere
«beti bezala Renferen eta TSS-
Tren zerbitzu bereziak egongo
dira, eta hiribusaren gaueko zerbi-
tzua ere eskainiko dute».

Jarraipen Batzordea
eratzearen beharra
229.216 euroko aurrekontua izan
dute aurtengo Inauteriek. Andoni
Iturzaetak dioenez, «Jai Batzor-
dea motz geratzen da gero eta jen-
de gehiago erakartzen duen festa
handi bat antolatzeko orduan, eta
horregatik Jarraipen Batzordea
eratu dugu Udaleko arlo desberdi-
netako ordezkariekin batera,
Inauteriak jaiak izanagatik ere alor
ugari jorratu behar direlako».

Eskerrak ere eman nahi izan di-
tuzte Udaleko ordezkariek «Inau-
teriak antolatzen lagundu duten
guztiei, eta horien artean, Jai Ba-
tzordeari, elkarteei eta talde anto-
latzaileei, Tomas Hernandez
Mendizabali, Juan Bautista Aran-
zaberi eta babeslei, eta nola ez, par-
te-hartzaile eta herritar guztiei,
hauek gabe ez bailirateke Inauteri-
rik egongo».

AMAROTZ AUZOKO
INAUTERIETAKO BALKOI
LEHIAKETA ABIAN DA

Amarozko Auzo Elkarteak 
III. Inauterietako Balkoi Lehiaketa
antolatu du. Hala, Amarotz auzo-
ko bizilagun guztiak animatzen di-
tuzte parte hartzera, auzoari kolo-
rea emanez. Parte hartzeko Ama-
rotz edota Usabal auzoko herritar
izan behar da, eta Ostegun Gize-
nerako apaindu beharko da bal-
koia; 100 euroko saria jasoko du
irabazleak, eta honek aipamen be-
rezia izango du. Epaimahaia Juan
Bautista Aranzabe, Maite Sanchez
eta Benito Guillermo Huarte elkar-
teko kide batek osatuko dute.



«Oraintxe buruan 
dudan pentsamendu
bakarra Castello da»

Ikaztegieta›› Hainbat
urteren ostean «bere
bizitzako ametsa»
betetzen ari da Jose
Ramon Eizmendi
ikaztegietarra Realeko
lehen taldeko
entrenatzaile lanetan.

E Elkarrizketa JOSE RAMON EIZMENDI › Realeko entrenatzailea

IÑIGO ASENSIO

Garai gogorrak izaten ari dira Rea-
larentzat. Taldearen azken garai-
penekin igoeraren ametsa gertua-
go ikusten da, baina presidente,
zuzendari tekniko eta entrenatzai-
le dantza etengabekoa izan da az-
ken urteotan. Iñaki Badiola presi-
denteak, Pako Aiestaranen agu-
rrari erantzun dio, erabaki azkar
batean etxeko gizon baten alde
apustu eginez. Jose Ramon Eiz-
mendi (Ikaztegieta, 1960) izan da
aukeratua Lehen Mailarako bidaia
honen gidari izateko.
Konturatu baino lehen Realeko
entrenatzaile bihurtu zinen Chris
Coleman galestarraren dimisoa-
rekin. Ezustekoan harrapatu al
zintuen?
Neurri batean bai. Ni Sanseko en-
trenatzailea nintzen. Colemanen
dimisioarekin Karla (Karla Larbu-
ru, prestatzaile fisikoa) eta Mantxi
(Iñigo Manzisidor, atezainen
prestatzailea) arduratu ziren tal-
dea entrenatzeaz.Kordobako par-
tidarako taldea zuzen nezan eska-
tu zidaten eta onartu egin nuen; ni
Realeko langilea naiz eta segituan
Kordoba taldean pentsatzen hasi
nintzen. 
Ondoren Pako Aiestaranen agu-
rra iritsi zen, eta Badiolaren era-
bakia; Jose Ramon Eizmendi izan-
go zen entrenatzaile denboraldia
amaitu artean. Zer etorri zitzai-
zun burura?
Ametsa iritsi eta betetzeko aukera
izango nuela. Bilobei kontatzeko
moduko ametsa. Oso gustura ari
naiz, eta benetan eskertzekoa da
Iñaki Badiolari aukera hau eskaini
izana. Ni errealzalea naiz umeta-
tik, jokalari eta entrenatzaile gisa
realzalea. Infantiletatik hasi eta le-
hen talderaino maila guztietan ari-
tu naiz lanean. Saria iritsi da, neurri
batean, baina orain lan egin behar
da amets hau ondo amaitzeko, Le-
hen Mailara igotzeko, alegia. 
Taldea Lehen Mailan ikusten
duzu datorren denboraldian?
Horretarako borrokatzen ari gara
denak. Helburu horrekin heldu
diogu erronka honi. Ikusiko da.
Oraintxe buruan daukadan pen-
tsamendu bakarra Castello da;
Castello besterik ez. 
Zer esango diezu jokalariei Cas-
talian zelaira irten baino lehen?
Orain arteko harremanari eta ja-
rrerari eusteko, hobetzea badago,
primeran, baina garrantzitsuena
eustea da. Taldea mundiala da,
orain arte erakutsitakoari eusten
badiote, primeran. 

Kanpotik begiratuta egonkorta-
suna behar duen taldearen itxura
du Realak. Hainbeste joan-etorri,
arazo instituzionalak... Jokalariek
behin eta berriro esan dute arazo
guztietatik at lan egin nahi dutela
baina, nola ikusten dituzu ?
Edozein lekutan lan egiteko lasai-
tasuna behar da. Lasaitasunik ga-
bean, jokalarien parte-hartzea eta
jarrera apartekoa izaten ari da.
Gazteak dira oso, baina gauzak oso
argi dituzte. Helburua zein den ba-
dakite eta odol hotza izaten ari
dira. 
Taldea osatzeko Pep Marti eta
Fran Merida gaztea iritsi dira az-
ken astetan. Dagoeneko astebe-
te pasatxo daramazu beraiekin
lanean, nolakoa izaten ari da
hauen egokitzea?
Benetan ona. Jokalari onak dira,
taldeari gehitzera datozen bi gizon
eta dohai onak dituztenak. Jarrera
bikaina erakusten ari dira zentzu
guztitan, eta taldeak ere oso ondo
onartu ditu. Lehen esan dudan be-
zala taldeak igotzearen helburua
oso garbi dauka, eta hau gauzatzen
laguntzera datorren oro ongieto-
rria da. Datorrenak eta dagoenak
badaki guztiok lan egin beharko
dugula datorren urtean Lehen
Mailan egoteko. 
Fitxaketak, baina, ez dira bere ho-
rretan geratuko. Bihar Alberto

Morgado gazteiztarra aurkeztu-
ko dute, Zigic-en inguruko nego-
ziazioak ere gaur bertan gauza-
tzekoak dira, eta badirudi Carlos
Villanueva punta-erdi ezker txile-
tarra ere Badiolaren helburueta-
ko bat dela. 
Nik uste dut ziurtatu beharrekoa
ezker hegaleko jokalaria dela. As-
palditik ezagutzen dugun kontua
da. Nik uste hor dagoela behar
handiena. Bestelako gehigarriak
beti dira mesedegarriak, baina ba-
tez ere ezker hegalean behar dugu
laguntza.
Villanueva bera izan al daiteke
ezker hegalean aritzeko iritsi dai-
teken jokalari hori?
Ez dakit. Ez dakit oso ziur ezker

hegalean jokatzeko jokalaria ote
den. Badakit ezkerra dela, jokalari
polita, baina aurrelarien atzetik jo-
katzeko gizona dela uste dut. Ez-
kerra, bai, baina ezker hegalean jo-
katu dezakela ziurtatu beharko
dugu.
Aiestaranen agurra asteartean
bertan eman zen, badirudi Fran-
cis Cagigao Arsenaleko teknika-
ria izango dela bere ordezkoa.
Nola bizi duzu egoera hau?
Lehen aipatu dudan jokalarien ja-
rrera hori berriro goraipatuz, 
gertatzen ari dena alde batera utzi
behar dugula iruditzen zait. Gu 
gurera, igandeko partida irabaz
tera. Buruan , lehen esan bezela,
Castello.

AMAIA PORTUGAL

EZKER HEGALEAN BEHARRIK HANDIENA

Fitxaketen arloak ez du gehiegi kezkatzen entrenatzaile ikaztegietarra.
Gustura dago, iritsi direnekin, eta une honetan, garrantzitsuena «ezker
hegalerako errefortzu bat» izango litzatekela azpimarratu du.

Iñaki Badiola presidenteak bere negoziazio planekin jarraitzen du. Au-
rrealdean jokatzeko Nicola Zigic Valentziako jokalaria du esku artean eta
gaur bertan jokalariaren arduradunekin bilduko da. Ezker hegalean joka-
tzeko ere badu izenik esku artean Badiola presidenteak. Txileko Audax
taldean jokatzen duen Carlos Villanueva izan daiteke gizon hori. Joan
den urtean txileko ligako jokalari onena izendatu zuten, 22 urte ditu, eta
Realera etortzekotan da. Zalantza handiena, Moskuko CSKAk eta A Co-
ruñako Deportivok nahi duten jokalari hau, benetan ezker hegalerako jo-
kalaria ote den. «Hori ziurtatu beharko» dela azpimarratu du Eizmendik,
horrela balitz, bere menpe izango duen hurrengo jokalaria izan liteke. 

U sabal kiroldegiak boom-a
izan du ireki zenetik, duela bi

urte eta piko. Hasierako kolpea
izango zela uste zutenek oker ze-
biltzala ikusi dute denborarekin.
7.500 bazkide ditu, Tolosa eta bes-
te 81 herritakoak! Gipuzkoako
guztiak? Denbora honetan batek
baino gehiagok galdetu dit harritu-
ta ez al naizen bazkide. Denei ber-
din erantzuten diet: kiroldegia
ondo dago, baina egiten ditudan
kiroletarako, mendi edo bizikleta
buelta egiteko, elurretan ibiltzeko,
korri pixka bat egiteko edo palaz
jokatzeko, ez dut kiroldegiren be-
harrik. 

Honekin batera behin baino
gehiagotan entzun dut zenbait ki-
rolarik ordu pila bat sartzen dituz-
tela Usabalen, bertan bizi direla,
etxeko dutxa ez dutela bi urte
hauetan erabili, luzaketak, beroke-
tak eta entrenamendu taulak bes-
terik ez dituztela ahotan. Osasuna-
rentzat (fisikoa eta burukoa) txa-
rra izateaz gain, gehiegikeria
horrek kiroldegia gainezka egotea
eragiten du. Beharbada gehiegike-
riak kontrolatzeko pertsonaren
bat jarri beharko litzateke bertan.
TAO bezalako txartelak bestela.
Kirola osasunarentzat kaltegarria
dela ere ez dut esango, norbait le-
sionatzen den bakoitzean lagun
batek esaten duen bezala. Ez da
beste muturreraino joan behar. 

Gaiaz aldatuz, joan zen ostirale-
an beste musika ikuskizun apartaz
gozatzeko aukera izan genuen
Leidorren, gutxitan ikusten den
horietakoa. Musika Eskolak eki-
taldia sustatu zuen ikasleei prezio
berezia eskainiz eta, horren ondo-
rioz, entzule kopuru oso ona izan
zen. Bestela, nola egongo zen Lei-
dor? Erdi hutsa, seguraski. Zori-
txarrez. Horregatik horrelako eki-
menekin jarraitzera animatzen di-
tut. Gauean, beste lau musikari on
izan ziren Fronton kafetegian,
doan zen, baina lau katu geunden
begira eta entzuten. Eskerrak Atila
y los Unos-ekoek giro pixka bat ja-
rri zuten.

Kirolari 
bai, baina
neurrian

›› Kale kantoitik
Joxemi Saizar

@ Eztabaida. Eman zure iritzia
TOLOSALDEKO ETA LEI-

TZALDEKO HITZAren webgune-
an bertan proposatzen zaizkizun
gaien inguruan.

www.tolosaldekohitza.info



Irudian, Tolosako ikuspegia Izaskundik. Marra gorriak AHTren gutxi gorabeherako ibilbidea adierazten du . N. URBIZU

GERO ETA GERTUAGO
AHT›› Abiadura Handiko Trenaren obrak aurki
hasiko dituzte Gipuzkoan; herritarrek ez dute
informazio handirik; kezkak, berriz, handiak. 

ESTI EZEIZA - NEREA URBIZU

Abiadura Handiko Trenaren
obrak hasi dituzte, eta eskualdean
eragin handia izango du. Hainbat
herrik hurbiletik beharko dute tre-
na sentitu, ikusi, entzun... Ezuste-
an bezala etorri da trena, aspaldi
ahotan izan bada ere. 

Herritarren artean «informazio
falta» da nabarmenena, bai gertu-
tik jasango dutenen artean zein he-
rritar arrunten artean ere. Tolosal-
detik igaroko dela jakina da, baina
ez zehazki zein lekutik: metroak
gora, metroak behera, noiz, noiz
arte... Informazio hau emateko
Lurranek jarri dute martxan. 

Tolosaldeko AHT Gelditu! El-
karlana bere aldetik lanean ari da
«informazioa eskuratzeko ahale-
ginak egiten». Abiadura Handiko
Trenaren kontuak baditu urte ba-
tzuk eta beti airean dagoen zerbait
bezala ikusi da, baina itxura har-
tzen hasi da obrak egiten hasteare-
kin batera. 

AHT Tolosaldeko hainbat he-
rritatik pasako da: Oria ibaiaren ez-
ker ertzetik doa. Alegiatik, Mon-
tezkue aldera, Tolosako San Este-
ban auzotik, Hernialdetik,
Anoetatik, Zizurkildik, Adunatik... 

Udal batzuen lana
Orain arte, Alegia eta Anoeta dira
AHTri buruzko herri galdeketa
egin duten Tolosaldeko herri ba-

karrak, bozka-emaleen ehuneko
kopuru handia «proiektuaren aur-
ka» agertuz. Udalek honen aurre-
an neurriak hartuko dituztela
adierazi dute, baina gaineratuz,
«ez dutela informazio handirik:
nahi baino gutxiago». Esaterako,
Zizurkilgo Udala herritarrekin bil-
tzeko asmoa duela adierazi du, in-
formazioa elkar trukatzeko. 

Anoetako Periko Peñagarikano
alkateak Markel Olano Gipuzkoa-
ko diputatuari herria bisitatu zue-
nean, «AHTri buruz zuten infor-
mazioa ematea» eskatu zion. 

Txanponaren beste aldea
Eusko Jaurlaritzaren Garraio eta
Herri Lan Sailak, bere aldetik, in-
formazio kanpaina bat jarri du
martxan, eta honakoa irakur daite-
ke www.euskaly.comwebgunean.
Ez da aipatzen, ordea, kaltetuek ja-
soko dituzten laguntzak izango di-
ren, edo zein izango diren. Horre-
tarako Lurranek izeneko informa-
zio gune bat sortu dute. 

Euskal Y-ak Euskal Autonomia
Erkidegoko hiru hiriburuak lotu-
ko ditu garraiobide azkar baten bi-
dez. 

«Ingurugiroari errespetua»
Trenak «haizeak, eguzkiak, urak
edo itsasaldiek sortutako elektrizi-
tatea erabiliko du», Eusko Jaurla-
ritzaren esanetan. Zaratari dago-

kionez, aldiz, «edozein errepide-
tan sortzen dena baino txikiagoa
izango da» eta, «gainera, beharrez-
koa izango den lekuetan zarata
ekiditeko neurriak jartzea erraza
izango da». 

Paisaian integratzeaz, mota ho-
netako lanek egiten duten ikusizko
eragina ahalik eta txikiena izan da-
din, «kontuan hartu beharreko
puntuak hauek dira: zubien egitu-
ra; maldak jaitsi eta zuhaitzak lan-
datu». Hormigoizko zutabe erral-
doiak izango dituzten pasabide al-
tuegiak ekidingo dituztela dio
Eusko Jaurlaritzak. 

Gaineratu duenez, «bidaiariak
eta merkantziak errepidetik atera
eta trenbidera eramatea posible
izango da sare berriari esker eta,
horrela, energia aurreztuko da». 

«AHT sortzeko beste azpiegitu-

ra batzuetarako baino lur gutxia-
go» behar dela dio Eusko Jaurlari-
tzak. Esaterako, autopista bat egi-
tean, kilometro bakoitzeko 9
hektarea lur behar dira: trenbide-
ak, aldiz, 3,5 (15 m-ko zabalera).

«Euskadiko parke naturaletan
ez du eraginik izango», Eusko
Jaurlaritzak dioenez. Parke natu-
ralak alde batera utzita diseinatu
da, «eraginik jaso ez dezaten».
Egun, garraiorako dauden korri-
doreetatik igaroko da azpiegitura,
horrela, zuzenagoak izan daitez-

keen beste bide batzuen balizko
eraginak saihestuta. Halaber, Ga-
rraio Sailak proposatutako Nafa-
rroako loturak (Ezkio-Itsasotik
hasita) «Aralar eta Aizkorri-
ren osotasuna bermatuko du era-
bat».

Lana faseka antolatuta
80ko hamarkadaren amaieran,
komunikazio-sistemei buruzko
analisiak «argi utzi zuen Euskadin
hiriarteko distantzia ertainetan
gabezia handia dagoela». 

Handik aurrera, garraioari bu-
ruz Europak dituen politikekin bat
eginez, hainbat ikerketa burutu zi-
tuzten eta Tren Arloko Euskadiko
Plana sortu zuten. Bertan, AHT
eraikitzeko hainbat aukera azal-
tzen ziren eta horiek azterketa du
oinarrian gaur egu ngo Euskal Y-
aren trazatuak.

Bigarren faseari eztabaida deitu
diote. Proiektuaren definiziotik
atera zen proposamena, arlo asko-
tako adituek aztertu zuten «azpie-
gitura moderno, aurrerakoi, segu-
ru, jasangarri eta ingurugiroa
errespetatuko duena lortzeko hel-
buruarekin». 1994an, berriz, Euro-
par Batasunak lehentasunezko
proiektuen zerrendan sartu zuen
Madril-Gasteiz garraio sarea. Eus-
kal Y-a sare horren barruan dago,
beraz, azpiegitura honekiko apus-
tua egin dute Europan.

Ingurugiroaren zainketarekin
eta jasangarritasunarekin harre-
mana duten hainbat ekarpen eran-
tsi ostean, «proiektuak euskal gi-
zartearen gehiengoaren babesa
jaso du, eta erakundeen eta gizarte,

ekonomia eta akademia munduko
talde nagusien bidez adierazi du»,
dio Eusko Jaurlaritzak.

Hirugarren fasea finantziazioa
da. Espainian trenbide-azpiegitu-
rak eraikitzeko eskumena Madril-
go Gobernuak dauka, eta beraz,
Sustapen Ministerioari dagokio fi-
nantziazioa eta lanak egitea. Ho-
nek eta Eusko Jaurlaritzako Ga-
rraio eta Herri Lan Sailak Euskal
Y-a finantzatzeko konbenioa sina-
tu zuten eta 4.178 milioi euro in-
bertitzea adostu zuten. 

Eusko Jaurlaritzak Bergara -
Irun/Donostia zatia eraikiko du
akordio horretan zehaztu zutena-
ren arabera. 

Azkenik, proiektua 
gauzatzea
Azken fasea proiektua gauzatzea
da, eta horretan daude. Abiadura
Handiko Trena eraikitzeko lanak
2006ko urrian hasi ziren, Arra-
zua/Ubarrundia-Legutiano tarte-
an. Gipuzkoako zatiko sondeoak
jadanik hasi dira: Ordizia-Itsason-
do tunela eraikiko dute lehendabi-
zi. Hiriburuetarako geltokiak erai-
kitzeko lanak aurrerago egingo di-
tuzte. 

›› DEIALDIAK

]Gaur.Tolosako Maxi Eroskitik
abiatuta LAB sindikatuak deituta-
ko auto-karabana, AHTren kontra.
11:00etan AHT Gelditu! Elkarlana-
ren webgune berriaren aurkezpe-
na Maestrian. 
]Bihar.Triangulon hasita AHTren
kontrako manifestazioa 12:30ean.

Gipuzkoako zatiko
sondeoak jada hasi dira;
Ordizia-Itsasondo tunela
eraikiko dute lehendabizi

Abiadura Handiko Trena Tolosaldetik igaroko da. Informazio handiegirik ez badago ere, ibilbidea orokorrean zehaztuta dago.
Besteak beste, Zizurkil eta Tolosatik igaroko da trena, hainbat herritarren baserri eta lursailen iraupena zalantzan jarriz.
Egitasmoa abian jarri zenetik, ezbai batean bizi dira Zizurkilgo Aunibar baserriko eta San Estebango bizilagun batzuk.

«Etsita gaude, lur jota; duela urte batzuk urruti
ikusten genuen, baina jada gainean dugu»
PEPI JAUREGI › Aunibar baserriaren jabea

E.E.-N.U.

25 urte daramatzate elkarrekin bi-
zitzen Zizurkilgo Aunibar base-
rrian Iñaki Mendizabalek eta Pepi
Jauregik, Gorka eta Unai semee-
kin. «Inpotentzia» da haien egoera
deskribatzeko hitzik adierazko-
rrena, baserria galduko ote duten
ez baitakite oraindik. 
Noiz jakin zenuten trenaz?
Duela 5 urte inguruan estakak sar-
tzen hasi ziren, eta orduan ikusi ge-
nuen zerbaitetan ari zirela. Haien
neurketak egiten hasi ziren, baina
ordura arte guk ez genuen honen
berririk. 
Nondik igaroko da trena?
Zubia baserriaren ertzetik 20 me-
trotara joango da. Horregatik, zu-
biaren neurriaren arabera, gure
baserriak aukera handiak ditu bo-
tatzeko. Bestela berriz, zubiaren
azpian geratuko litzateke. Dena
den, Lurranek-en esan digutena
da neurri horiek ikusita, oso zaila
dela baserria zutik geratzea. Baina
ezin omen digute esan ezer, orain-
dik aurreproiektua bakarrik omen
daukate eta. 

Obrak hastean zer gertatuko da?
Dakigun gauza bakarra da, obrak
hastean, bi urtez, hau da, hauek
irauten duten bitartean ,nonbaite-
ra alde egin beharko dugula, baina
ez dakigu nora. Hori da garbi esan
diguten bakarra.

Zer gertatuko da zehazki lur ere-
mu honekin?
Ez dakigu. Nola geratzen garen,
zein aukera jasoko ditugun... Ho-
rregatik hilero deitzen dugu Lu-
rranek-era baina ez dugu erantzu-
nik jasotzen. Guk informazioa

nahi dugu: AHT gure  baserritik 20
metro baino gutxiagora pasako
dela badakigu, baina ez dakigu ba-
serria izaten jarraituko dugun edo
ez. Bertan-bertan gaude.
Obrak noiz hasiko direla diote?
Ez dakigu. Urtero gauza berdina
esaten digute, hurrengo urtean
izango dela. Oraindik aurre-
proiektua bakarrik dagoela eta
oraindik ez daukatela ezer berri-
rik. Proiektua onartzen denean ja-
kinaraziko digutela  esaten dute,
eta orduan hartuko dituztela era-
bakiak, eta lagunduko digutela.
Noren bidez lortu duzue informa-
zioa?
Lortzen ari garen informazioa na-
hastua da, eta ez dakigu zer den
egia. Batetik gauza bat iristen bai-
tzaigu, eta bestetik beste bat. Zer-
bait ziurra jakingo bagenu neu-
rriak hartzen hasiko ginateke, bai-
na ez dakigu.
Babesik jasotzen ari al zarete?
Orain Zizurkilen taldetxo bat el-
kartzen gara, bilerak egiten ditugu,
eta gure asmoa da Zizurkil Goiko
jendeari informazioa ematea. Di-

rudienez, harrobi bat ere egin be-
har baitute hemen. Otsailaren
5ean bilera egingo  da, herritar guz-
tiei zuzenduta. Zizurkilgo udale-
txean, Alkatea ere han izango dela-
rik, AHTz informatuko da.
Ordainetan  zer emango dizuete?
Udaletxeak atera duen orri batean
agertzen denez, Zizurkilgo Uda-
lak desjabetzetarako 4.000 euro
eskas bideratuko ditu. Baina gu ez
gaude zerrenda horren barruan.
Gainera, Udalaren ustetan gu ez
gara kaltetuak, trenak ez baitu gure
lurrik zapalduko. Baina etxearen
ondo-ondotik igaroko da.
Zein da Udalaren jarrera?
Guk joan behar izaten dugu udale-
txera, galdetzera... Beraiek ez baiti-
ra etorri laguntzera. Gainera,
behin eta berriz joan behar izaten
dugu, eta esaten digute beraiek ez
daukatela informaziorik.
Bizi guztia hemen bizitzen: zer
sentitzen duzue orain?
Etsita gaude, lur jota. Duela urte
batzuk lasai geunden, urruti ikus-
ten genuen, baina obrak hasi dituz-
tela jakinda, azken urte hau oke-
rrena izan da, kezkatuta gaude. In-
potentzia da hitza eta beldurra ere
badugu. Guk informazioa besterik
ez dugu eskatzen: seguru gaude
diotena baino gehiago dakitela,
baina ez zaie komeni esatea. Az-
ken mementora arte ez digute
esango, ezer egiterik eduki ez de-
zagun.

«Badirudi kaltetua naizelako nagoela aurka;
baina niri ez zait aukera ona denik iruditzen»
IDOIA PELLEJERO › San Estebango auzokidea

N. U. - E. E.

1999an joan ziren bizitzera Idoia
Pellejero eta bere senarra den Iña-
ki Goikoetxea San Esteban auzora.
Etxea erosi eta hortik bi hilabeteta-
ra jakin zuten aurreproiektuaren
arabera, beraien etxea kokatuta
dagoen tokitik igaroko dela Abia-
dura Handiko Trena. Tolosako bi-
kotea beraien hiru seme-alabekin
bizi da, baina laster bat gehiago
izango dira.
Noiz jakin zenuten AHT hemen-
dik igaroko zela?
Etxea erosi eta bi hilabetera, bizila-
gun batek esan zigun hemendik
igaroko zela Abiadura Handiko
Trena. Orduan, Udaletxera eta
Tolosaldea Garatzenera joan gi-
nen. Bietan ere informazio gutxi
zuten, plano batzuk bazeuden,
baina ez ziren oso zehatzak.
Zer gertatuko litzateke lur eremu
honekin?
Ez dakigu zehazki baina Hernial-
detik hona tunel batetik etorriko li-
tzateke. Hau etxearen ondoan, 10
metro ingurura amaituko litzate-

ke. Ez digute esan etxea botako di-
gutenik, azken proiektua oraindik
ez baitaukate. Dena den, guk dauz-
kagun planoetan etxerik ez da
agertzen. Baratza ere harrapatuko
liguke.
Azken proiektu hori noiz egingo
duten esan al dizuete?
Ez dakigu, Tolosa eta Hernialde
bitarteko zatia egiteko dago. 
AHTren proiektuak berak 20 zati
ditu, eta batzuk besteak baino au-
rreratuagoak daude. Hau atzera-
tuenetakoa da.
Nondik lortu duzue informazioa?
Lehendabizi udaletxera joan gi-
nen eta gero Tolosaldea Garatze-
nera. Orduan, jarrera hobea biga-
rrenak izan zuen, eta tarteka, hona
deitzen genuen ea berririk zegoen
edo ez galdetzeko. Baina ez da be-
rririk egon. Hasieratik plano ber-
dina daukagu. Atzo ere joan ginen
udaletxera, baina plano berriago-
rik ez dago. Lurranek-en ere gauza
bera esaten digute.
Zer da buruan duzuena, zerk kez-
katzen zaituzte?

Etxea botatzen badigute ere, egun
batetik bestera, beste norabait joa-
tea ez da erraza. Zerbait egiten hasi
nahi dugu, baina oraindik ez daki-
gu etxea botako diguten edo ez, ze-
reskainiko diguten, horregatik, ez
dakigu non sartu. Lotuta gaude,
izan ere, zerbait erosten badugu,
eta gero esan, ez digutela etxea bo-
tako, zer egin? 
Etxea botatzen ez badizuete ere,
zer?

Ez dakigu, hemen edozein egoera-
tan geratzeak ere ez dakit merezi
duen. Gainera, agian ez digute
utziko. Badirudi leku asko dagoela,
baina obrak hastean, beharko
dute, baita mentenurako ere.
Kaltetua izan ez bazina nola ikusi-
ko zenuke proiektua?
Badirudi, kaltetua naizelako nago-
ela proiektuaren aurka. Badirudi
trenaren aurka bazaude, garraio
publikoaren eta eredu sostenga-

rriaren aurka zaudela. Baina nire
iritziz, egitasmo bat gauzatzeko
bide bat da. Madril eta Paris lotze-
ko aukera gehiago ere bazeuden,
baina hau hartu dute. Hala, niri ez
zait iruditzen aukera ona denik.
Bestalde, ez zait gustatzen nola ari
diren saltzen.
Zer da sentitzen duzuena?
Jakin genuenean, ezusteko handia
izan zen, baina ordutik bederatzi
urte igaro dira, eta erlatibizatzen
jakin behar izan dugu.
Egingo ez zenaren esperantzarik
ba al zenuten?
Orain dela gutxi arte uste genuen
ez zela egingo. Baina izugarrizko
aldaketa eman zen Albaro Ama-
nen tokian Nuria Lopez de Gereñu
jarri zenean, eta EAJk PSOEri au-
rrekontuak onartzen lagundu zio-
nean Madrilen. Orduan somatu
genuen, bazetorrela. Hasieran, ez
genuen garbi ikusten egingo zenik,
baina orain jada komunikabidee-
tan entzun daitezke iragarkiak.
Lurzoruaren ordainetan zer nahi-
ko zenuekete?
Proiektuarekin ados egongo ba-
nintz, esango nuke, norbaiti egoki-
tu behar zitzaion, eta niri izan da.
Ez dakit zer eskainiko diguten, bai-
na jendeak esaten digu kaltetuak
izango garela. Horrek amorrua
ematen ditu. Denentzat horren
onuragarria bada, zergatik atera
behar dugu galtzen?

Idoia Pellejero bere etxean; planoen arabera bere atzean ikusten den egur pila
dagoen lekuan amaituko da tunela.ESTI EZEIZA

Kartela dagoen tokian hasikko da tunela.E. EZEIZA



‘Egin’ eta Orain SAko
espetxeratuekiko babesa
‘Egin auzia’ ››
Eskualdeetako hainbat
kazetarik agiriarekin bat
egin dute euren izenean
atxikimendua emanaz.

A. IMAZ

Egin eta Orain SAko langileak
izandakoekin elkartasuna adie-
razteko eta 19/98 auziaren epaia
dela-eta «hamar urtetik hona izan
den komunikabideen aurkako ja-
zarpena salatzeko» komunikazio-
aren alorreko 300 bat langilek agiri
bat sinatu dute «bidegabekeria»
salatuz. Agiria aurkezteko eta es-
petxeratuei elkartasuna adieraz-
teko elkarretaratzea egin zuten
herenegun Andoainen (Gipuz-
koa).

Eskualdeetan babesa
Agiriarekin bat egin dutenen arte-
an, bi eskualdeetako komunikazio
alorreko hainbat langile aurkitzen

Ibarrako Zikloturista Taldeko kideak atzo prentsaurrekoan.ASIER IMAZ

EHNA egitera deitu
dituzte herritarrak
Zikloturista Taldekoek
Ibarra ›› Zikloturistek
EHNAren erabilpena
aldarrikatu zuten, euskal
nortasuna praktikan
jartzeko modu gisara.

ASIER IMAZ

Ibarrako Zikloturista Taldeko ki-
deek ibartar guztiei deialdia luzatu
die otsailaren 16ean, larunbatean,
herriko udaletxera ager daitezen
EHNA tramitatzera, bertan izan-
go baita horretarako aukera. 

«Euskal nortasuna praktikara»
Zikloturista Taldeko kideak bizi-
kleta eta guzti agertu ziren pren-
tsaurrean atzokoan. «Txirrindula-
ritza maite dugu, gustuko dugu
euskal errepideetan barrena ba-
tzutan mantso, bestetan bixi, lagu-
narteaz gozatzea» aipatu zuten sa-
rrera modura. 

Tourra ere gogoan izan dute,
bertan bizitzen den euskal giroa-
ren irakurketa egiteko asmoz: «uz-
taileko beroarekin batera Tourra
iristean, hortxe abiatzen gara Piri-
nioetara euskal txirrindulariak

animatzera; milaka eta milaka eus-
kaltzale ikurrina eskuan, garraxika
euskal txirrindulariei bultzada
emanez. Argi eta garbi nabari dai-
teke ezberdinak garela: gu ez gara
ez espainiar ez frantziar sentitzen.
Zale guztiek mundu guztiari jaki-
narazten diegu nazio bat garela,
Euskal Herria».

Prentsaurrera euskal herritar
gisara aurkeztu ziren Ibarrako Zi-
kloturista Taldeko kideak, otsaila-
ren 16an EHNA tramitatzera joa-
teko deialdia eginaz. «Ibartar guz-
tiei dei egiten diegu, udaletxera
ager daitezen larunbat horretan,
EHNAren bidez, gure euskal nor-
tasuna praktikara eraman baiteza-
kegu».

6 TOLOSALDEA ETA LEITZALDEA TOLOSALDEKO ETA LEITZALDEKO HITZA
OSTIRALA, 2008KO URTARRILAREN 25A

LANA
]Zaintzailea. Etxeko lanak egin
eta bi haur zaintzeko pertsona bat
behar da. 656 76 64 39. 
] Iturgina. Iturgin lanetarako per-
tsona bat behar da. 656 41 68 08. 

Iragarki laburrak

Eskolako ikasleek Ihoteen
hasiera ospatuko dute gaur 
LEITZA ]Eskolako ikasleek 2008ko
Leitzako Ihoteen hasiera ospatuko
dute gaur. 15:15ean bilduko dira
eskolan eta kalejirari ekingo diote.
Herritik barrena plazara iritsiko
dira eta bertan, 16:00ak inguruan,
ikasleek prestaturik dituzten ema-
naldiak eskainiko dituzte. Guraso
eta herritarrei bertara agertzeko
deia luzatu die eskolako arduradu-
nek, jaiarekin bat egiteko.

Oinkari dantza taldeko
zozketan 2.838a saritua 
VILLABONA ]Urtarrilaren 20an Oin-
kari dantza taldearen egutegiaren
zozketa egin zen. ONCEko zozke-
taren arabera, 15 lagunentzat As-
teasuko Sarasola sagardotegian
afari bat eta Gabonetako saski
eder bat irabazi dituen egutegia-
ren zenbakia ondokoa da: 2.838a.
Irabazlea Oinkarirekin harrema-
netan jarri daiteke edo  
660 139380 zenbakira deitu.

Kaxkagor elkartearen
ekitaldiak gaurtik hasita 
GIZARTEA ]Kaxkagor elkarteak an-
tolatuta, gaur 18:00etan Alkizako
gazteekin Asteasuko rokodromo-
an eskalada ikastaroa egongo da.
Bihar berriz, Adunako gazteekin
Belkoainera mendi buelta egingo
dute, 11:00etatik aurrera. Bazkaria
emateko eskatu dute antolatzaile-
ek. Astelehenean azkenik, Larrau-
len Hockey partida antolatu dute
11:00etatik aurrera. 

L Laburrak

Urrezko Aizkolarien lehia
Amazabal pilotalekuan
LEITZA ]Urrezko Aizkolarien Bina-
kako Txapelketaren final-laurde-
netako bigarren jardunaldiko nor-
gehiagoka bat jokatuko da bihar
Leitzan. 19:00etan Amazabal pilo-
talekuan hasiko da jaialdia eta Na-
zabal-Mugerza II.a, Mindegia-Re-
kondo aurka lehiatuko dira. Min-
degiak lesioengatik ezin izango
balu parte hartu, Fausto Mugerzak
ordezkatuko luke.

Euskadiko Kluben
Txapelketako partidak
PILOTA ]Bidegoiango pilotalekuan
Aurrera-Saiazkoen bi pilota parti-
da izango dira gaur 19:30ean. Le-
hena banakako kadeteena izango
da eta bigarrena jubenilena. Bihar
berriz, 10:30etik aurrera, Tolosako
Beotibarren seniorren bi partida
eta 22 urte azpikoen partidak joka-
tuko dira. Bi herrietako lehiak Eus-
kadiko Kluben Txapelketakoak
dira.  

Herenegun komunikazio alorreko langileak elkartu ziren.GARI BERASALUZE

Eneko Galarraga Godoi atxilotu
du Frantziako Poliziak Urruñan
Villabona ›› Atzo Baionako
komisaldegira eraman
zuten atxilotu ondoren 
eta gaur «Pau-era
eramango dute».

A. IMAZ

Eneko Galarraga billabonatarra
atxilotu zuen atzo Frantziako Poli-
ziak Urruñako (Lapurdi) bere
etxean 12:00ak inguruan, Askata-
sunak jakinarazi zuenez. Presoen
inguruko taldeak eta familiak azal-
du zutenez, «Espainiako entzutegi
nazionalak bere aurkako euroa-
gindua eskatu zuen, eta eskaera
honi erantzunez atxilotu dute».

Iturri berdinek azaldu zutenez,
atzo «Baionako (Lapurdi) komi-
saldegira eraman zuten atxilotu
ondoren, bertatik amari deitzeko
aukera izan zuen». 

«Gaur Pau-eko epaitegira»
Familiak jakinarazi zuenez, Eneko
Galarraga ezin izan zuten ikusi
atzo, nahiz eta abokatuak berare-
kin egoteko aukera izan zuen.
«Arropa eta janaria sartu zion eta
lasai zegoela esan zigun aboka-
tuak». Gaur berriz Pau-ra (Fran-
tzia) eramango dutela esan zuten,
«bertan epailearen aurretik pasa
eta Tolosako (Frantzia) espetxera
eramango dute, euroaginduak 3
aste behar omen ditu eta bertan

dira, horien artean TOLOSALDEKO

ETALEITZALDEKOHITZAko langile-
ak. 

«Ezin dugu isilik geratu»
Josu Juaristi Gararen zuzenda-
riak eta Laura Mintegi Euskal Pen
Klubaren lehendakariak irakurri
zuten agiria; «komunikazioaren

munduko eragile eta langileek
ezin dugu isilik geratu oinarrizko
eskubideen zanpaketaren aurre-
an». «Ezin gara isilik geratu», ho-
riek izan ziren bi kazetarien iraku-
rraldian behin eta berriz nabar-
mendu ziren hitzak. Agiria
zerrenda osorik irakurtzeko
www.berria.infosartu behar da.

egongo da Espainaratu arteko tar-
tean». Askatasunak «euskal ihesla-
ri politikoek bizi duten jazarpena»
salatu du.

Eneko Galarraga gaztea.HITZA

«Partida azkarra izango da, hasieratik
denek indartsu emango diogu pilotari»
Leitza ›› Behatz batekin
arazoak izan ditu
azkenaldian baina
jokatzeko moduan izango
da leitzarra. Ruizekin ariko
da bihar Gonzalez-Barriola
bikotearen aurka. 

E Elkarrizketa OINATZ BENGOETXEA › Pilotaria

IMANOL GARCIA

Oinatz Bengoetxeak (Leitza, 1984)
biharko Binakako Pilota Txapel-
ketako partida babes berezi bate-
kin jokatuko du, behatz bat hautsi-
ta baitu. 
Nola joan zen pilota aukeraketa?
Besteenak bote handikoak eta pa-
retetik irteera handiko pilotak
dira, errebotera aise sartzeko mo-
dukoak. Gureak pixka bat baxua-
goak dira eta ukitu gehiagokoak.
Baina bakoitzak bere pilotak auke-
ratzen ditu.
Nolako partida espero duzu?
Nik uste dut azkarra izango dela.
Partida gogorra izan daiteke, baina
gehienbat azkarra. Denak hasiko
gara pilotari indartsu ematen.
Nola zaudete zu eta Ruiz partida-
rako?
Ongi gaude. Azken partida ona
egin genuen Titin eta Laskurainen
aurka eta egia esan, animoekin hel-
du gara partida honetarako. Hala
ere, ez gaude ezta gure hoberene-
an ere. Lehengoan biek pixka bat

ukituta bukatu genuen. Nik beha-
tza hautsita daukat eta Ruizek es-
kuina pixka bat ikututa, eta beraz
ez gara ehuneko ehunean aterako,
baina espero dugu partida ona egi-
tea eta ea posible dugun irabaztea.
Pilota aukeraketan eskuak pro-
batu zenituzten eta gustura atera
zineten.
Bai, nire aldetik uste baino hobe
dut behatza. Babes berezi batekin
jokatu beharko dut, hori bai, baina
min handia ez dit ematen behin-
tzat eta proba nahiko positiboa
izan zen.
Finalerdietara pasatzeko zer au-
kera dituzue?
Oraindik ezin da izan. Hirutik bi
partida irabazi ditugu eta puntuak
gehitzen joan behar dugu, orain-
dik asko gelditzen delako. Beste
bost partida falta dira eta oraindik
gauza asko ezin dira esan. Memen-
toz hirutik bi irabazi ditugu eta la-
runbatean [bihar] irabazten badu-
gu pauso handia emango genuke.
Zaila izango da, eta irabazi edo gal-
du arren, aurrera begira segitu be-
harko dugu.
Ruizekin zer moduz moldatzen
zara?
Hirugarren urtez jarraian joka-
tzen dugu eta ongi moldatzen gara,
kantxan bertan eta kanpoan ere.
Dakigun guztia jokatzen dugune-
an bikote ona osatzen dugu eta ho-
rretan saiatzen gara.

Entrenamenduak batera egiten
dituzue?
Orain txapelketan ez dugu batera
asko entrenatu behar izaten, parti-
da batetik bestera atsedena har-
tzea oso garrantzitsua izaten da.
Horregatik ez dugu asko entrena-
tzen eta, gainera, erdi kili-kolo gau-
denez... 
Nola ikusten dituzu Gonzalez eta
Barriola?
Orain arteko hiru partidak irabazi

dituztenak beraiek izan dira eta,
egia esan, biak memento oso one-
an daude. Partida oso zaila izango
da irabazteko, moral handiarekin
daudelako, baina ea zer gertatzen
den.
Nola jokatu behar zaie?
Ez da erraza izaten hori esatea. Ez
daukate zulo handirik. Pilotakada
guztiak ahal den hoberen jotzen,
ahal den zailena jartzen besteei pi-
lota eta ahal denean, eta tantoa

egin ahal denean, egitea. Ez dago
truko berezirik. Batzuetan pentsa-
tzen duzu modu batera jokatu be-
har diozula, baina gero ez zaizu
ateratzen . Egun guztiak ezberdi-
nak izaten dira eta ez da erraza iza-
ten. 
Nolako txapelketa egiten ari za-
rete?
Ongi, gustura. Lehendabiziko par-
tida galdu egin genuen, baina beste
biak irabazi egin ditugu eta, egia
esan, jokoz gero eta hobe jokatzen
ari garela. Espero dugu ere bihar
partida ona egitea eta ea puntua
borrokatzerik badugun.
Eta orokorrean, nola doa txapel-
keta?
Agian partidak ez dira oso onak
izaten ari orain arte, baina nik uste
normala dela, asko falta da txapel-
ketan eta partida hobeak ikusiko
dira. 
Ezustekorik ikusi duzu?
Beti dago ezustekoren bat, baina
garbi dago denek asko jokatzen
dutela eta egun ona edo txarra
duenak edozeineri irabazteko edo
galtzeko aukera dutela. 
Pilotari asko ari zarete arazo fisi-
koak izaten. 
Horrela izaten da. Txapelketetan
daukagun guztia ematera joaten
gara eta normala izaten da. Pilotak
ere gogorrak izaten dira eta lesio-
natzea errazagoa izaten da. Aurten
hala tokatzen ari da memetoz, bai-
na ez dut uste deusengatik denik,
zorte kontua da gehiago.
Finalera zein bi bikote iritsiko
dira?
Oraindik ez dago deus esaterik,
asko falta baita finalerako. Aurre-
ragorako utzi beharko dugu ira-
garpen hori...

HITZA

Rojo anaiak Munduko proban
Tolosa ›› Junior mailako
Munduko Txapelketan
parte hartuko dute
Polonian datorren
otsailaren 3tik 10era.

ERREDAKZIOA

Ioseba eta Imanol Rojo Iraupene-
ko Eskiko Munduko Txapelketara
doaz junior mailan. Espainiako Se-
lekzioko partaideak dira eta, Udan
hasita, hilero kontzentrazioak izan
dituzte Europan zehar.

Bide batez, Europako Kopako
zenbait probetan parte hartu dute :
Abenduan Formazza (Italia) eta

St. Ulrich am Pillerseen (Austria)
eta Urtarrilean Oberstdorf (Ale-
mania) eta Klosters (Suiza).

Espainiako txapeldunak
Etxean egoteko aukera izan dute-
nean, Espainia mailako probetan
parte hartu dute eta beti garaipena
lortu dute, beraien mailan: pasa
den abenduan Candanchun eta
Mayencos Trofeoan. Urtarrilean
San Joan de L´Erm-en izandako
Distantzia Luzeko probetan Es-
painiako txapeldunak izan dira.
Ioseba junior mailan eta Imanol
kadete mailan.

Hainbeste hilabetetako entre-
namendua eta disziplinak hain

emaitza onak lortzera bideratu
die. Amets bat da eta ,bide batez,
gogorra etxetik urrun ibili behar
dutelako tarte luzez. Urte hasiera-
ko goizean Uzturreko puntan izan
ziren baina arratsalderako abiatu
ziren eta hilabete eta erdi etxeratu
gabe ibiliko dira, beste txapelketa-
tan.

Poloniara joango dira
Esfortzu honek bere sari berezia
izan du. Izan ere, Poloniako
Szczyrk-Wisla herrian Otsailaren
3 tik 10 era antolatu dituzten Ju-
nior mailako Munduko Txapelke-
tan parte hartzeko aukeratuak
izan dira. 

Elkarretaratzeak gaur,
Etxeratek deituta
Politika ›› «Euskal presoen
eskubideen alde»
elkartuko dira bi
eskualdeetako hainbat
herritan.

ERREDAKZIOA

Etxeratek, Euskal errepresaliatu
politikoen senitartekoek, hileroko
azken ostiralero egin ohi duenbe-
zala, elkarretaratzeetara deitu ditu
herritarrak Tolosaldeko eta Lei-
tzaldeko hainbat herritan «euskal
presoen eskubideen alde».

›› ELKARRETARATZEAK

Tolosaldea eta Leitzaldea
]Tolosa. 19:30.
] Ibarra.19:30.
]Alegia.19:30.
]Amezketa.19:30.
]Anoeta.19:30.
]Lizartza.20:00.
] Ikaztegieta.20:00.
]Zizurkil. 20:00.
]Villabona. 20:00.
]Asteasu.20:00.
]Aduna. 20:00.
]Leitza.20:00.



Deialdiak
] Ibarra. Barne barnetik, Ibarra
izenburupean Ibarrari buruzko
DVDa jarri berri du salgai dago Be-
nito Izagirre kultur etxean eta uda-
letxean 6 eurotan. Bertan, herriko
ohitura, txoko, bizilagun, eraikin,
auzo eta mendi ezberdinak ikus
daitezke irudien bidez.
]Tolosa. AHTren kontrako auto
karabana egingo dute 10:00etan.
Maxi Eroskitik aterako dira. LAB
sindikatuak antolatuta.
]Tolosa. La Jara Extremadurako
Zentroak txerria hilko du gaur. La-
runbatean eta igandean bazkariak
izango dira 12 eurotan. Izen-ema-
tea, 675 707619 telefono zenba-
kian.
]Tolosa. Judith Rumanoskik Hun-
gariako ijito kontu eta ipuin konta-
tuko ditu Haur Liburutegian
18:00etan, 5-12 urteko haurren-
tzat. Kaldereroz jantzita joatea es-
katzen dute. Kamiseta zozketatu-
ko dute.
]Villabona. Loatzo Tiro Elkarteko
bazkideei jakinaratzen zaie otsai-
laren 9an, 14:00tik aurrera, ospa-
tuko den Ehiza Txiki Txapelketara-
ko izen-ematea Eizmendi armate-
gian egin behar dela.

Jaiak
] Irura. Kaldereroak Anoetako
Herriko Plazan elkartuko dira
18:00tan eta herriko kaleak zehar-
katu ondoren, Iruran sartuko dira
zubi haunditik. Irurako Austinene-
ko Plazako iturrian (zubiaren on-
doan) kalderero gehiago gehituko
zaizkio taldeari eta Irurako kaleak
alaituz.
]Lizartza. Mozorro festa 14:15ean
eskolan eta ondoren kalejira herri-
ko kaleetan zehar.
]Zizurkil. Pedro Mari Otaño es-
kolatik 15:15ean aterako da Kalde-
rero konpartsa, kalez kale ibili,
16:15ean Joxe Arregi plazara iritsi
eta merienda egingo dute.

Zinema
]Tolosa. American gangster filma
emango dute asteburuan Leidor
aretoan: gaur eta bihar 19:30ean
eta 22:30ean, etzi 19:30ean eta
astelehenean 20:30ean.

›› GUARDIAKO FARMAZIAK
]Lekunberri. Azpiroz, M.A. Aralar
kalea, 43. 112.
]Tolosa. Olarreaga, M. Martin
Jose Iraola, 10. 943 672438.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Gaur Inauterietako kontzertua
TOLOSA ] Inauteri  usaina nabaria da dagoeneko eskualdean eta, bereziki,
Tolosan. Dagoeneko balkoi batzuk apaindu dituzte eta entseguekin
buru-belarri dabiltza talde ezberdinak. Inauteri doinuak ere prestatzen
ari dira herriko musika talde eta txarangak. Gaur doinu hauekin gozatze-
ko aukera izango da, Udal Musika eskolako ikasleek Inauteri kontzertua
eskainiko baitute, 20:00etatik aurrera eskolako aretoan. Miguel Angel
Morenoren zuzendaritzapean Sarriegiren Colmeneroren eta herri abes-
tiak eskainiko dituzte. Emanaldiaren lehen zatian, kamarako banda ariko
da; ondoren, honi ikasleen bandak lagunduko dio eta azken zatian ban-
dak eta koroa elkarrekin ariko dira. Kontzertua Flauta, oboea, klarinetea,

saxofoia, tronpeta, tronboia, bonbardinoa, tuba eta perkusioa instru-
mentuekin osatuko dute musikariek. Udal eskolatik herritar guztiei deial-
dia luzatu diete kontzertuaz gozatzera azal daitezen. HITZA

‹‹ Goiza Arratsaldea Tenperatura Bihar
2008-01-25

Eguraldia

›› 10°›› 5°

GOIZA EGUZKIA
ARRATS. EGUZKIA
BEROENA 13°
HOTZENA 8°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Urte askoan!
Astelehenean Oihanek 3 urte eta gaur Ainhitzek 6. 
Muxu potoloak Mikelen partetik.

AAgurrak


